
Eodem anno ob publicam querelam tocius <pene> Germanie aduersus latrocinia D. Gerardi comitis de
Oldenborg, que exercuit in omnes viatores ac negotiatores ex arce sua Delmenhorst, lata est a Cesarea
maiestate huiusmodi condemnationis sentencia, vt qui dictam arcem Delmenhorst armis vindicare posset,
optimo iure possideret, tanquam patrie libertatis verus assertor. Igitur obsessa est predicta arx ab
archiepiscopo Bremensi episcopoque Monasteriensi. Episcopo uero Bremensi de victoria desperante, <ac>
solutis castris militiam reuocante, solus Monasteriensis exercitus ad finem vsque perseuerauit, vicit,
triumphauit, possedit, possidetque modo optimo iure publice libertatis strenuus assertor et vindex.

